
					Ĉi tiu paĝo estas provlegita
estis arbaristo aŭ kamplaboristo, sed viro el la bona
societo. La enpremo klare montras elegantan ŝuaĵon.“

Merten klinis sin teren, por precize mezuri kaj skizi la
enpremojn; poste li laŭiris ĉi tiujn malantaŭen trans la kampon.

„Ĉi tie la murdisto senvestigis la kadavron kaj
metis ĝin en la sakon“, li diris, alveninte en loko, kie
ankoraŭ kuŝis pluraj, parte plenigitaj, parte malplenaj
sakoj kaj kie la tero estis forte trafosita. „Serĉu ĉi
tie plej detale, Kruse, ĉu vi trovos ion. Dumtempe
mi plue laŭiros la piedsignon.“

Ĝi kondukis, kiel li estis supozinta, al la fervoja
digo. Tamen ĝi ne finiĝis tie, sed laŭiris apud la digo.
La murdisto evidente estis veninta de la proksima
stacio, de Altburg. Ĝis tie li, post kiam li estis ĵetinta
la kadavron el la vagono, ankoraŭ estis veturinta. En
Altburg li estis forlasinta la vagonaron kaj poste reirinta.

„Kiom distance estas de ĉi tie ĝis la stacio Altburg?“
Merten demandis la urbestron.

„Apenaŭ dek minutojn. La stacio bedaŭrinde estas
tre malproksime de la urbo, pli ol duonan horon.“

„Ĉi tie li rapide kuris“, Merten daŭrigis, ne atentante
la plendon de la urbestro.

„El kio vi vidas tion?“

„La enpremoj de la piedfingroj estas multe pli
profundaj ol tiuj de la kalkanoj. Lia rapido cetere estas
tre facile klarigebla: li devis timi, ke fervoja gardisto,
kontrolanta la relvojon, aŭ iu alia rimarkus la kadavron,
kvankam la loko, kie li elĵetis ĝin, estis tre bone
elektita. La malaltaj pinglarbetaĵoj, kiuj certe estas plantitaj
por ŝirmi la relvojon kontraŭ terŝoviĝoj aŭ
neĝolovadoj, devis sufiĉe kaŝi la korpon. Ni devos fari
niajn esplorojn ankaŭ en la stacio, sed nun ni volas
ankoraŭ uzi la malaperantan taglumon, por laŭiri la
piedsignon al la alia flanko.“

